
Reykjavík 11. febrúar 2003
Ályktun frá BSRB

Uppbyggingu í stað atvinnuleysis
BSRB lýsir yfir áhyggjum vegna þeirrar þróunar sem átt hefur sér stað undanfarna mánuði á vinnumarkaði. Atvinnuleysi hefur aukist mjög mikið og eru nú skv. nýjustu tölum frá Vinnumálastofnun rúmlega 6000 manns án atvinnu.
Mikilvægt er að ríki og sveitarfélög bregðist við þessu ástandi strax og grípi til markvissra aðgerða til að vinna gegn atvinnuleysinu. BSRB telur rangt að einblínt sé á verklegar framkvæmdir á borð við vegagerð eingöngu heldur verði einnig að horfa til velferðarþjónustunnar og þeirra verkefna sem brennur á þar. Víða í velferðarþjónustunni hefur verið gengið of langt í niðurskurði og fækkun starfa undir merkjum svokallaðrar hagræðingar. Þetta hefur einnig verið fylgifiskur markaðsvæðingar almannaþjónustu. Í kjölfarið hefur hins vegar komið fram að álag á starfsfólk hefur aukist og er í mörgum tilfellum óhóflegt. Við þessu þarf að bregðast strax og fjölga starfsfólki.

BSRB telur vel koma til álita að hraðað sé nauðsynlegum verklegum framkvæmdum eins og í samgöngubótum, en þau störf sem skapast við það eru mjög einhæf og leysa því aðeins hluta vandans. Því er nauðsynlegt að grípa til fleiri aðgerða og þar liggur beinast við að fjölga störfum í velferðarþjónustunni þar sem um fjölbreytt störf er að ræða og þar sem víða eru óleyst verkefni.

Einnig er mikilvægt að horft sé til ungs fólks sem er að koma út á vinnumarkaðinn en atvinnuleysið hefur aukist mikið meðal þess. Hyggja þarf að því hvort hægt er að stofna til sérstakra átaksverkefna til að forða ungu fólki frá langtíma atvinnuleysi.
En það eru ekki bara ríki og sveitarfélög sem þurfa að axla ábyrgð. Fyrirtæki á almennum markaði þurfa einnig að taka þátt í því að stuðla að stöðugu atvinnuástandi. BSRB telur því mjög alvarlegt að á sama tíma og fyrirtæki eru að skila milljarða hagnaði segi þau upp fólki í stórum stíl eins og brögð hafa verið að.

